
ABSTRAK 

 

 

 

 

Kajian ini bertujuan untuk mengenalpasti sama ada terdapat hubungan antara 

konsep kendiri, dimensi personaliti, dan persekitaran keluarga di kalangan pelajar. 

Sebanyak 158 pelajar daripada Fakulti Pendidikan yang mengambil kursus Sarjana 

Muda Teknologi serta Pendidikan (Kejuruteraan Awam), Sarjana Muda Teknologi serta 

Pendidikan (Kejuruteraan Elektrik) dan Sarjana Muda Teknologi serta Pendidikan 

(Kejuruteraan Mekanikal) dipilih untuk menjadi responden dalam kajian ini. Satu kajian 

rintis telah dijalankan ke atas 20 pelajar untuk menguji kebolehpercayaan instrumen 

yang digunakan. Instrumen yang digunakan untuk menguji dimensi personaliti pelajar 

dalam kajian ini adalah Inventori Personaliti Junior Eysenck (JEPI) dalam versi Bahasa 

Melayu yang mempunyai kebolehpercayaan 0.532. Untuk mengukur konsep kendiri 

pelajar dalam kajian ini Skala Konsep Kendiri Tennessee yang mempunyai 

kebolehpercayaan 0.834 telah digunakan. Instrumen yang mengukur tahap persekitaran 

keluarga mempunyai tahap kebolehpercayaan 0.880. Data-data yang diperolehi diproses 

dengan menggunakan perisian SPSS (Statistical Package for the Social Sciences). 

Statistik  deskriptif dan korelasi Pearson digunakan dalam menganalisa hubungan di 

antara konsep kendiri, dimensi personaliti dan persekitaran keluarga terhadap 

pencapaian akademik. Analisis dijalankan pada aras signifikan 0.05. Hasil analisis 

menunjukkan tidak terdapat hubungan yang signifikan antara konsep kendiri dengan 

pencapaian akademik, dimensi personaliti dengan pencapaian akademik dan 

persekitaran keluarga dengan pencapaian akademik. 

ABSTRACT 

 

 

 

 

 The purpose of this study is to identify the relationship between the dimensions 

of personality, self-concept and family environment. The sample consists of 158 

students from Faculty of Education. A pilot test was carried out to determine the 

internal consistency of the questionnaire. The assessment instrument used in this study 

was the malay version of the Junior Eysenck Personality Inventory (JEPI) which has a 

reliability level of 0.532. The malay version of the Tennessee Self-concept Scale which 

has a reliability level of 0.834 was also used. The family environment’s questionnaire 

which has a reliability level of 0.880. All the accumulated data was processed using 

SPSS (Statistical Package for the Social Sciences) software. Descriptive statistic and 

Pearson's Correlation were used to analyze the relationship between the self-concept, 

dimensions of personality and family environment towards the academic achievement. 

The results show there is no significant relationship between the self-concept and the 

academic achievement, between the dimensions of personality and the academic 

achievement, also between the family environment and the academic achievement.  

BAB 1 

 

 

 

PENDAHULUAN 

 

 

 

1.1 Pengenalan 

 

Malaysia telah melangkah ke alaf baru dengan harapan dunia Sains dan 

Teknologi ini akan membawa lebih keselesaan dan kesenangan bagi rakyat jelata. 

Namun begitu, dalam arus kebangkitan ummah sekarang, telah muncul beberapa 

cabaran dan halangan yang harus ditangani.   

 

Kemajuan dalam bidang Sains dan Teknologi juga telah mencorakkan 

kehidupan insan dan menggerakkan keinginan manusia untuk mencapai tahap ideal. 

Walau bagaimanapun, ciri-ciri kemanusiaan haruslah dipupuk selaras dengan 

kemajuan Sains dan Teknologi. 

 

Falsafah Pendidikan Negara yang bertujuan untuk memanusiakan manusia 

haruslah diberikan keutamaan dalam hal ini. Falsafah Pendidikan Negara juga 

bertanggungjawab melahirkan warganegara yang mempunyai sahsiah yang baik dan 

seimbang, berketrampilan, berakhlak mulia serta patuh kepada Tuhan. Hal ini tidak 

menjadi masalah kerana kurikulum sekolah menengah dan sekolah rendah di 

Malaysia adalah berlandaskan Falsafah ini. 

 

Berdasarkan Falsafah Pendidikan Negara, sistem persekolahan formal akan 

dapat melahirkan insan yang mempunyai sahsiah terpuji dan peribadi yang baik. 

Generasi muda adalah golongan yang akan menerajui pucuk pimpinan negara. 

Memandangkan hal yang demikian, pembinaan generasi muda haruslah difokuskan 

kepada membentuk mereka menjadi manusia yang berkualiti dengan memiliki 

personaliti yang mampu berjaya dan mempunyai konsep kendiri yang tinggi. 

 

Sistem pendidikan memainkan peranan yang amat penting dalam 

membentuk generasi dan pemimpin pada masa akan datang. Oleh itu, sekolah adalah 

menjadi tempat utama dalam membentuk dan menghasilkan pelajar yang bukan 

sahaja bijak tetapi juga berwibawa, berkarisma dan berketrampilan untuk menjadi 

pemimpin di masa hadapan. Bagi merealisasikan impian ini, para pendidik perlulah 

mempunyai ilmu dan pengetahuan yang cukup dalam pembentukan konsep kendiri 

pelajar bagi menghasilkan generasi yang lebih berwibawa dan berkeyakinan. 

 

Menurut  Kamal (1996), dari perspektif Islam, personaliti adalah satu 

kesedaran tingkah laku, budi pekerti, amalan, perkataan-perkataan dan pandangan 

hidup individu. Murugiah (1997) mendapati personaliti adalah ciri-ciri dalaman 

seseorang yang boleh menentukan sikap dan tingkah laku seseorang. Ini 

menyebabkan setiap individu dilahirkan unik. Tiada seorang pun yang benar-benar 

sama dengan orang yang lain.  

 

Oleh itu, perbezaan ini menyebabkan setiap individu mempunyai dimensi 

personaliti yang berbeza dan mempunyai tanggapan tertentu tentang konsep 

kendirinya. Konsep kendiri boleh dianggap sebagai cara seorang melihat dirinya 

sendiri serta keupayaannya untuk menilai kekuatan dan kelemahan yang 

dimilikinya. Menurut Kamaruddin (1996), personaliti menentukan persepsi atau 

tanggapan orang lain, sementara konsep kendiri lebih menekankan tanggapan 

individu itu terhadap dirinya sendiri. 

 

Potkay dan Allen (1986) dalam buku Personality : Theory, Research and 

Applications menyatakan konsep kendiri adalah pandangan individu tentang 

personaliti dirinya sendiri. Ia adalah persepsi personaliti dari dalam. Dapat 

disimpulkan bahawa konsep kendiri adalah sebahagian dari personaliti. Fulmer 

(1972) berpendapat konsep kendiri bergantung kepada interaksi sosial seseorang 

dengan persekitarannya. Hasil interaksi dan pengalamannya dengan orang-orang 

signifikan di sekelilingnya khususnya ahli keluarganya mampu mempengaruhi, 

membentuk dan mengubah konsep kendiri serta personalitinya. 

 

Fungsi keluarga pula adalah untuk meneruskan keturunan. Ia mempunyai 

pengaruh yang sangat kuat terhadap pembentukan seseorang kanak-kanak.  Ini 

adalah memandangkan lebih banyak masa dihabiskan di rumah bersama ahli 

keluarga dibandingkan dengan di sekolah. Robiah dan Zaiton (1987)  berpendapat 

sekolah tidak dapat mengambil alih peranan sepenuhnya dari keluarga walaupun 

dalam satu negara maju. Oleh itu, pendidikan yang utuh dan baik yang diberikan 

dalam sesebuah institusi keluarga memainkan peranan yang penting untuk 

melahirkan pelajar yang cemerlang dalam pelbagai bidang dan lebih-lebih lagi 

dalam bidang akademik. 

 

Kecemerlangan akademik pula merupakan matlamat utama kebanyakan 

pelajar di institusi pengajian tinggi (IPT). Ia merupakan alat pengukur yang 

menentukan tahap kejayaan seseorang pelajar di dalam bidang akademik di institusi 

pengajian tinggi. Kecemerlangan di dalam bidang akademik dapat menunjukkan 

sejauh mana ilmu di dalam sesuatu bidang yang dipelajari itu mampu untuk 

dikuasai. Perkara ini merupakan satu isu yang amat penting di kalangan pelajar di 

IPT kerana merekalah yang bakal terjun dalam masyarakat dan menggerakkan 

segala aspek kehidupan dengan menggunakan ilmu dan kepakaran yang telah 

mereka pelajari di IPT. 

Mungkin tidak keterlaluan jika dikatakan bahawa kesinambungan kemajuan 

sesebuah negara bergantung kepada mereka. Di bahu mereka inilah terletak seribu 

satu tugas dan cabaran di dalam membangunkan masyarakat agar dapat berdaya 

saing setanding dengan negara lain yang pesat berkembang di dalam pelbagai aspek 

kehidupan. Merekalah yang akan keluar sebagai bakal pemimpin dan tenaga 

profesional ataupun juga disebut sebagai modal insan yang penting ke arah 

menyumbang kepada kemajuan negara. Mereka sering digambarkan sebagai model 

golongan terpelajar yang sering dijadikan contoh di dalam masyarakat. Oleh kerana 

itu, sekiranya mereka mampu menguasai ilmu yang dipelajari dan mampu 

mengaplikasikannya di dalam masyarakat, sudah pasti masyarakat tersebut dapat 

berkembang dan membangun, di samping dapat meningkatkan taraf dan kualiti 

hidup masyarakat ke arah yang lebih baik. 

 

Namun begitu, untuk mencapai kecemerlangan dalam bidang akademik, 

bukanlah satu perkara yang mudah. Banyak sebenarnya faktor-faktor yang 

mempengaruhi kecemerlangan akademik seseorang pelajar. Kecemerlangan 

akademik juga perlu seiring dengan kecemerlangan aspek-aspek yang lain seperti 

kemahiran komunikasi, kepimpinan, pengurusan diri, akhlak dan personaliti kerana 

secara tidak langsung ia banyak membantu ke arah pencapaian akademik yang 

cemerlang. 

 

 

 

 

1.2 Latar Belakang Masalah 

 

Pendidikan merupakan aspek terpenting dalam kehidupan seseorang dan ia 

menyentuh kehidupan manusia dari semasa ke semasa. Seseorang bayi yang baru 

dilahirkan juga akan mengalami proses pendidikan dalam kehidupannya sepanjang 

hayat.  

Manakala prestasi pencapaian akademik pelajar adalah berkaitan dengan 

tahap kecemerlangan seseorang individu atau sejauh mana seseorang individu dapat 

menguasai ilmu yang dipelajari berdasarkan kepada mata nilai yang tertinggi yang 

dapat dikumpul. 

 

Oleh itu, pencapaian akademik yang cemerlang merupakan idaman setiap 

insan yang bergelar pelajar. Pencapaian akademik yang cemerlang dapat 

mempengaruhi masa depan pelajar kerana dengan adanya kelulusan yang cemerlang, 

akan menjamin pekerjaan yang baik, pendapatan yang terjamin dan kedudukan 

sosial yang lebih baik. Pencapaian akademik yang tinggi bagi seseorang pelajar 

adalah menjadi kebanggaan dan harapan sekolah, ibu bapa dan pelajar itu sendiri.  

 

Universiti Teknologi Malaysia (UTM) merupakan salah satu daripada 

institusi pengajian tinggi yang memberi peluang kepada mereka yang cemerlang dan 

berkelayakan untuk melanjutkan pelajaran dalam kursus-kursus yang ditawarkan. 

Berdasarkan kajian yang dijalankan oleh Dr. Arham Abdullah, Baharin Mesir dan 

Ahmad Muhaimin Mohamad, secara keseluruhannya, prestasi akademik pelajar-pelajar 

di UTM biasanya berada di tahap yang sederhana. Hal ini demikian kerana, bilangan 

pelajar yang berjaya memperoleh Ijazah Kelas Pertama setiap tahun sangat rendah 

iaitu kurang dari 10% daripada jumlah pelajar yang graduan setiap tahun. Jumlah ini 

amat rendah berbanding pelajar yang memperolehi Ijazah Kelas Kedua dan Ijazah 

Kelas Ketiga. Senario ini menggambarkan keadaan yang sukar untuk mendapat 

kecemerlangan dalam bidang akademik. 

 

Masalah ini bukan hanya terhenti setakat ini, malahan ia berlarutan ketika 

graduan memasuki pasaran kerja. Pencapaian akademik yang baik merupakan antara 

kriteria yang penting diambil kira oleh pihak majikan. Oleh kerana itu sukar bagi 

pelajar yang mempunyai pencapaian akademik yang rendah untuk mendapatkan 

kerja yang dipohon kerana tidak mampu bersaing dengan pelajar yang mempunyai 

pencapaian akademik yang baik. Akibatnya pengangguran di kalangan siswazah 

semakin bertambah. 

Sejak kebelakangan ini, pihak media banyak memaparkan mengenai 

kelemahan pelajar menguasai pembelajaran dengan berkesan. Begitu juga rungutan 

dari masyarakat yang tidak berpuas hati dengan para lulusan universiti yang 

dikatakan tidak berkeyakinan diri dan berwibawa apabila mereka berada di alam 

pekerjaan. 

 

Sebenarnya bagi melahirkan generasi yang berkeyakinan, berwibawa dan 

berketrampilan dalam menangani kehidupan memerlukan asasnya iaitu 

pembentukan konsep kendiri yang positif. Menurut Ainon (2003), tingkah laku 

seseorang itu amat dipengaruhi oleh konsep kendirinya. Konsep kendiri seseorang 

membentuk tingkah laku seseorang. Sekiranya seseorang itu berkonsep kendiri 

negatif, ia akan membentuk tingkah laku yang negatif. Sebagai contoh, sekiranya 

seseorang itu mempunyai tanggapan bahawa beliau adalah seorang yang tidak berani 

bercakap di khalayak ramai maka sampai bila-bila pun beliau tidak akan 

berkeyakinan dalam memberi ucapan di khalayak ramai. Berdasarkan keadaan itu, 

seseorang itu hanya mengubah tingkah lakunya sesudah ia mengubah konsep 

kendirinya terlebih dahulu. 

 

Menurut Hussein (1993), keluarga juga merupakan salah satu faktor yang 

dipercayai mempunyai pengaruh yang kuat terhadap pencapaian seseorang pelajar 

dalam akademik. Ibu bapa lazimnya mendidik anak mereka supaya mendapat 

pekerjaan yang baik, tetapi pendidikan tersebut tidak hanya bertujuan untuk 

memperoleh pendapatan. Sesetengah orang menganggap perolehan ilmu merupakan 

tujuan pendidikan, sementara yang lain menganggapnya sebagai perkhidmatan 

masyarakat atau menjadi warganegara yang baik sebagai tujuan pendidikan.  

 

Walau bagaimanapun, manusia berbeza dari segi tujuan dan dorongan yang 

menyebabkan mereka ingin mencapai suatu tujuan. Walaupun terdapat perbezaan 

motif dan keperluan yang mendorong seseorang untuk mengerjakan sesuatu aktiviti 

tertentu pada suasana tertentu, namun tidak dapat dinafikan menusia mempunyai 

keperluan yang hampir sama (Kamal, 1996). 

Sebenarnya bagi melahirkan generasi yang berkeyakinan, berwibawa dan 

berketrampilan dalam menangani kehidupan memerlukan asasnya iaitu 

pembentukan konsep kendiri yang positif.  

 

Hasil kajian yang dijalankan oleh Mohd. Noor (1999) menunjukkan bahawa 

terdapat satu aspek persekitaran rumahtangga yang mempengaruhi pencapaian 

akademik pelajar iaitu orientasi nilai ibu bapa. Kajian ini mempunyai implikasi 

penting kepada peranan ibu bapa dalam meningkatkan pencapaian akademik anak-

anak mereka. 

 

 Mok (1998), ibu bapa mempunyai harapan yang tinggi terhadap pencapaian 

persekolahan anaknya. Dorongan oleh ibu bapa kepada anak-anak memainkan 

peranan yang penting dalam mendorong anaknya berusaha dengan lebih giat lagi 

untuk mencapai prestasi yang tinggi di sekolah sama ada dalam bidang kurikulum 

mahupun ko-kurikulum. Pernyataan ini disokong oleh Koh (1982) yang menyatakan 

bahawa ibu bapa yang sentiasa memberi bimbingan dan galakan terhadap minat 

anaknya akan membantu anaknya melibatkan diri secara aktif dan berkesan dalam 

aktiviti pembelajaran. 

  

 Perasaan empati terhadap keadaan anak-anak dapat membantu mereka 

mengembangkan kebolehan dengan sebaik mungkin. Ibu bapa yang bersikap empati 

dan faham mengenai naluri anak-anak akan dapat membantu meningkatkan 

keazaman anak-anak untuk melakukan eksplorasi dan bereksperimen tanpa 

kekangan. Pernyataan ini disokong oleh Tajul Ariffin (1990) dalam bukunya 

‘Pendidikan Satu Pemikiran Semula’ yang menyatakan bahawa ibu bapa yang 

sentiasa mengambil tahu segala kerja dan tingkah laku anaknya dapat memastikan 

tingkah laku tersebut mencerminkan kesediaan yang tinggi terhadap pekerjaan. 

1.3  Penyataan Masalah 

  

Malaysia adalah sebuah negara yang sedang membangun. Untuk terus maju, 

setiap lapisan ahli masyarakat haruslah menyumbangkan tenaga. Pelajar adalah 

merupakan golongan yang akan menjadi penyumbang kepada tampuk kepimpinan 

negara pada masa akan datang. Oleh itu, mereka haruslah mempunyai konsep 

kendiri tinggi dan peribadi atau personaliti yang boleh dikagumi untuk memajukan 

negara. 

  

Golongan remaja seperti pelajar adalah golongan yang sering mengalami 

cabaran dan dugaan. Mereka belum stabil dan masih terumbang-ambing dalam 

mencari identiti diri. Dalam proses ini, unsur-unsur positif dan negatif adalah senang 

dan cepat meresap untuk membentuk sahsiah dan personaliti remaja apabila dewasa. 

Melalui personaliti dan konsep kendiri yang dibentuk ini, secara tidak langsung akan 

memberi pengaruh dalam prestasi akademik mereka. Dengan kata lain, mereka yang 

mempunyai konsep kendiri dan personaliti yang berbeza, mempunyai pencapaian 

akademik yang berbeza. 

 

 

 

1.4  Objektif Kajian 

  

Kajian ini dijalankan berdasarkan beberapa objektif iaitu: 

 

i. Untuk mengenalpasti jenis konsep kendiri yang utama dimiliki seperti 

fizikal, etika dan moral, peribadi, keluarga, sosial dan sifat-sifat akhlak di 

kalangan pelajar-pelajar SPA, SPE dan SPJ. 

 

ii. Untuk mengenal pasti jenis dimensi personaliti yang utama dimiliki seperti 

ekstroversi dan neurotisme di kalangan pelajar-pelajar SPA, SPE dan SPJ. 

iii. Untuk mengenal pasti tahap persekitaran keluarga di kalangan pelajar-pelajar 

SPA, SPE dan SPJ.  

 

iv. Untuk mengenal pasti tahap pencapaian akademik di kalangan pelajar-pelajar 

SPA, SPE dan SPJ.  

 
v. Untuk mengetahui sama ada terdapat perhubungan yang signifikan antara 

jenis konsep kendiri seperti fizikal, etika dan moral, peribadi, keluarga, sosial 

dan sifat-sifat akhlak dengan pencapaian akademik di kalangan pelajar-

pelajar SPA, SPE dan SPJ.  

 

vi. Untuk mengetahui sama ada terdapat perhubungan yang signifikan antara 

dimensi personaliti seperti ekstroversi dan neurotisme dengan pencapaian 

akademik di kalangan pelajar SPA, SPE dan SPJ. 

 

vii. Untuk mengetahui sama ada terdapat perhubungan yang signifikan antara   

persekitaran keluarga dengan pencapaian akademik di kalangan pelajar SPA, 

SPE dan SPJ. 

 

 

 

 

1.5  Persoalan Kajian 

 

Sehubungan daripada pernyataan-pernyataan di atas, beberapa persoalan 

berikut dikemukakan:  

 

i. Apakah jenis konsep kendiri yang utama dimiliki seperti fizikal, etika dan 

moral, peribadi, keluarga, sosial dan sifat-sifat akhlak di kalangan pelajar-

pelajar SPA, SPE dan SPJ? 

ii. Apakah jenis dimensi personaliti yang utama dimiliki seperti ekstroversi, dan 

neurotisme di kalangan pelajar-pelajar SPA, SPE dan SPJ? 

 

iii. Apakah tahap persekitaran keluarga di kalangan pelajar-pelajar SPA, SPE 

dan SPJ? 

 

iv. Apakah tahap pencapaian akademik di kalangan pelajar SPA, SPE dan SPJ? 

 

v. Adakah terdapat perhubungan yang signifikan antara jenis konsep kendiri 

seperti fizikal, etika dan moral, peribadi, keluarga, sosial dan sifat-sifat 

akhlak dengan pencapaian akademik di kalangan pelajar-pelajar SPA, SPE 

dan SPJ? 

 

vi. Adakah terdapat perhubungan yang signifikan antara dimensi personaliti 

seperti ekstroversi dan neurotisme dengan pencapaian akademik di kalangan 

pelajar SPA, SPE dan SPJ? 

 

vii. Adakah terdapat perhubungan yang signifikan antara persekitaran keluarga 

dengan pencapaian akademik di kalangan pelajar SPA, SPE dan SPJ? 

 

 

 

 

1.6 Hipotesis Kajian 

 

 Terdapat banyak kajian yang telah dijalankan oleh penyelidik lepas yang 

berkaitan dengan dimensi personaliti dan pencapaian akademik pelajar ataupun 

konsep kendiri dengan pencapaian akademik pelajar. Walau bagaimanapun, belum 

ditemukan kajian yang melihat hubungan antara dimensi personaliti dan konsep 

kendiri serta hubungannya dengan persekitaran keluarga terhadap pencapaian 

akademik pelajar. 

 Hipotesis yang dibentuk untuk mencapai objektif kajian adalah seperti 

berikut: 

 

Hipotesis nol 1: Tidak terdapat perhubungan yang signifikan antara jenis konsep 

kendiri seperti fizikal, etika dan moral, peribadi, keluarga, sosial 

dan sifat akhlak dengan pencapaian akademik di kalangan 

pelajar-pelajar SPA, SPE dan SPJ. 

Hipotesis nol 1.1: Tidak terdapat perhubungan yang signifikan antara fizikal 

dengan pencapaian akademik pelajar SPA, SPE dan SPJ. 

Hipotesis nol 1.2: Tidak terdapat perhubungan yang signifikan antara etika dan 

moral dengan pencapaian akademik pelajar SPA, SPE dan SPJ. 

Hipotesis nol 1.3: Tidak terdapat perhubungan yang signifikan antara peribadi 

dengan pencapaian akademik pelajar SPA, SPE dan SPJ. 

Hipotesis nol 1.4: Tidak terdapat perhubungan yang signifikan antara keluarga 

dengan pencapaian akademik pelajar SPA, SPE dan SPJ. 

Hipotesis nol 1.5: Tidak terdapat perhubungan yang signifikan antara sosial dengan 

pencapaian akademik pelajar SPA, SPE dan SPJ. 

Hipotesis nol 1.6: Tidak terdapat perhubungan yang signifikan antara sifat akhlak 

dengan pencapaian akademik pelajar SPA, SPE dan SPJ. 

 

Hipotesis nol 2: Tidak terdapat perhubungan yang signifikan antara dimensi 

personaliti seperti ekstroversi dan neurotisme dengan pencapaian 

akademik di kalangan pelajar SPA, SPE dan SPJ 

Hipotesis nol 2.1: Tidak terdapat hubungan yang signifikan antara ekstroversi 

dengan pencapaian akademik pelajar SPA, SPE dan SPJ. 

Hipotesis nol 2.2: Tidak terdapat perhubungan yang signifikan antara neurotisme 

dengan pencapaian akademik SPA, SPE dan SPJ. 

 

Hipotesis nol 3: Tidak terdapat perhubungan yang signifikan antara persekitaran 

keluarga dengan pencapaian akademik pelajar SPA, SPE dan 

SPJ. 

1.7  Kepentingan Kajian 

 

Banyak kajian telah dijalankan di dalam dan luar negara berkaitan dengan 

pembelajaran, khususnya berkaitan dengan masalah pembelajaran dan faktor-faktor 

yang mempengaruhi prestasi akademik pelajar. Oleh itu, hasil kajian ini dijalankan 

mempunyai beberapa kepentingan seperti berikut: 

 

 

 

 

1.7.1  Kepentingan Kepada Pelajar 

 

Selain daripada itu, dapatan kajian ini diharap dapat membantu dan memberi 

kesedaran kepada pelajar-pelajar sendiri tentang perkara yang mungkin boleh 

menyebabkan mereka lemah dalam akademik dan seterusnya membantu mereka 

memperbaiki kelemahan tersebut. 

 

 

 

 

1.7.2  Kepentingan Kepada Ibu Bapa Pelajar 

 

Kajian ini juga dapat memberi pendedahan kepada para ibu bapa pelajar bagi 

memastikan mereka mengambil berat hal-hal yang berkaitan dengan akademik anak-

anak. Hal ini secara tidak langsung akan mengubah sikap ibu bapa untuk mendidik 

anak-anak mereka agar lebih mementingkan pelajaran. Oleh itu, melalui sikap 

positif ibu bapa ini diharap akan meningkatkan lagi pencapaian akademik pelajar di 

masa akan datang. 

1.7.3  Kepentingan Kepada Penyelidik Akan Datang 

 

Penyelidik yang akan datang pula boleh menggunakan dapatan ini sebagai 

rujukan untuk menghasilkan kajian yang lebih sempurna dalam usaha untuk 

memperbaiki pencapaian akademik pelajar di Fakulti Pendidikan, UTM. 

 

 

 

 

1.8  Batasan Kajian  

  

Kajian ini hanya melihat perhubungan antara konsep kendiri, dimensi 

personaliti dan persekitaran keluarga terhadap pencapaian akademik.  

 

 Konsep kendiri yang akan dikaji adalah konsep kendiri fizikal, konsep 

kendiri etika moral, konsep kendiri peribadi, konsep kendiri keluarga, konsep 

kendiri sosial, dan konsep kendiri sifat-sifat akhlak. Dimensi personaliti yang akan 

dikaji pula adalah dimensi personaliti Ekstroversi (Ekstrovert – Introvert) dan 

dimensi personaliti Neurotisme (Stabil – Tidak Stabil). Kajian ini juga akan 

mengambil kira persekitaran keluarga daripada aspek kerjasama dan sikap setiap 

ahli. 

 

Kajian ini hanya terbatas kepada pelajar-pelajar yang mengikuti kursus 

pengajian di bawah Jabatan Pendidikan Teknik dan Kejuruteraan, Universiti 

Teknologi Malaysia. Kajian ini tidak mengawal faktor luaran yang boleh 

mempengaruhi pembentukan konsep kendiri dan dimensi personaliti seperti tahap 

pendidikan ibu bapa atau SES pelajar.  

 

 Oleh kerana kajian ini dijalankan hanya di sebuah institusi sahaja iaitu UTM, 

maka keputusan kajian agak terbatas dan tidak boleh digunakan untuk menerangkan 

keadaan yang sama wujud di institusi-institusi lain di Malaysia. 

1.9 Takrifan Istilah   

 

1.9.1 Takrifan Konsep Kendiri  

 

 Woolfolk (2000) mentakrifkan konsep kendiri sebagai satu komposit idea, 

perasaan dan sifat tentang diri mereka sendiri. Konsep kendiri juga satu cara kita 

cuba menerangkan tentang diri kita sendiri kepada kita ataupun cara membentuk 

satu skema atau model mengumpul impresi, perasaan dan sikap tentang diri kita 

sendiri. 

  

 James (1890 dalam Smith, 1987), telah membahagikan kendiri kepada dua 

bahagian iaitu: 

 

a) Kendiri sebagai yang mengetahui, ‘the self as knower or I’ yang aktif 

memproses pengalaman. Ia adalah konsep universal di mana semua orang dapat 

memproses pengalamannya. 

b) Kendiri sebagai yang diketahui, ‘the self as known or me’, iaitu kandungan apa 

yang dialaminya. Ia adalah konsep yang spesifik kepada individu tersebut. 

 

 

 

 

1.9.2 Takrifan Dimensi Personaliti 

 

Personaliti adalah gambaran keseluruhan tentang tingkah laku yang tersusun 

yang boleh meramalkan apa yang akan dilakukan oleh individu secara luaran dan 

dalaman.  Personaliti melambangkan ciri keperibadian individu iaitu kecenderungan 

seorang untuk bertingkah laku mengikut cara tertentu. 

 

Allport (1971) menyatakan personaliti adalah sesuatu yang sebenar dalam 

diri seorang individu yang boleh membimbing ciri-ciri tingkah laku dan 

pemikirannya. Menurutnya juga, personaliti seseorang adalah merupakan satu 

organisasi sistem psikologi dan fizikal yang dinamik dari satu peringkat ke peringkat 

perkembangan yang lain. 

 

Eysenck (1947) mendefinisikan personaliti sebagai satu organisasi yang agak 

stabil dan berkekalan ciri-ciri emosi, fizikal, intelek seorang individu yang 

menentukan penyesuaiannya yang unik kepada persekitaran. Definisi ini menitik 

beratkan trait iaitu ciri-ciri yang stabil dan berkekalan dan bila trait ini dikumpulkan 

ia akan menjadi ‘type’ dalam erti kata lain, koleksi trait personaliti selalunya wujud 

bersama dan menyumbang kepada ‘type’ personaliti. Personaliti bermula dan 

berkembang melalui interaksi trait ini di mana tingkah laku akan dibentuk. 

 

Eysenck telah mengutarakan tiga jenis personaliti iaitu Ekstroversi (E) , 

Neurotisme ( N) dan Psikotisme (P) (dalam Potkay & Allen  1986)  

 

Ekstroversi  adalah profail personaliti yang bersifat bipolar. Dua dimesi 

didapati dalam skala Ekstroversi. Individu dengan skor tinggi dalam skala 

Ekstroversi adalah individu Ekstrovert (Eks) dan individu dengan skor rendah 

adalah individu Introvert (Int). 

 

Neurotisme juga adalah profail yang bersifat bipolar. Dua dimesi didapati 

dalam skala Neurotisme. Individu dengan skor tinggi pada skala Neurotisme adalah 

mempunyai dimensi Neurotik atau Tidak Stabil ataupun Ketidakstabilan (TS) 

sementara individu yang dengan skor rendah adalah mempunyai personaliti Stabil 

atau Kestabilan (S). (Feist, 1985) 

1.9.2.1 Takrifan Ekstrovert 

 

 Ekstrovert adalah individu yang suka bersosial, adalah aktif, mudah bergaul, 

berjenaka dan cepat mesra.  Ekstrovert juga tidak suka perkara akademik dan 

selalunya tidak mengambil berat tentang tugas yang ditanggung jawabkan. Individu 

ini adalah optimistik dan kadang-kala agresif. Mereka mempunyai emosi yang 

sering berubah-ubah. 

 

 

 

 

1.9.2.2 Takrifan Introvert 

 

Introvert adalah seorang pendiam yang sentiasa meneliti diri sendiri, suka  

menjauhkan diri dan adalah berhati-hati dalam kelompok besar. Individu Introvert 

selalu memikirkan masa depan mereka tetapi adalah pesimistik. Mereka 

mementingkan prinsip dan etika serta harga nilai. 

 

  

 

 

1.9.2.3 Takrifan Neurotik (ketidakstabilan emosi) 

 

Ini adalah individu yang terlalu mengikut perasaan, rasa malu, mudah rasa 

cemas, bimbang dan kadang-kadang histeria. Individu jenis ini sering dikaitkan 

dengan penjenayahan. 

1.9.2.4 Takrifan Kestabilan Emosi 

 

Individu ini adalah stabil dan normal, tidak mudah merasa bimbang dan tidak 

mudah rasa cemas. Individu dapat mengawal emosi apabila berdepan dengan situasi 

mendadak. Mereka juga dapat mengawal emosi mereka. 

 

 

 

 

1.9.3 Takrifan Keluarga 

 

 Kamus Dwibahasa (1986) mendefinisikan keluarga sebagai kumpulan yang 

terdiri dari suami dan isteri serta anak-anak. 

 

 Horton dan Hunt (1991) pula mentakrifkan keluarga sebagai ibu, bapa, anak-

anak atau lebih hubungan darah perkahwinan atau adopsi dan tinggal bersama dalam 

satu rumah tangga. 

 

 

 

 

1.9.4 Takrifan Sikap Ibu Bapa 

 

Sharifah Alwiyah (1989), mendefinisikan sikap sebagai keadaan di mana 

seseorang individu itu mudah dipengaruhi untuk bertindak secara positif dan negatif 

terhadap orang lain, idea atau sesuatu kejadian. Ames (1989) pula berpendapat, 

sikap sebagai suatu tindak balas positif atau negatif terhadap sesuatu objek, keadaan 

atau situasi, atau orang lain. 

 

Dalam kajian ini, sikap ibu bapa merangkumi sikap positif dan negatif. Sikap 

positif ialah sikap yang menyokong setiap aktiviti pembelajaran pelajar. Manakala 

sikap negatif pula, ialah semua sikap yang tidak menyokong setiap aktiviti 

pembelajaran pelajar. 

 

 

 

 

1.9.5 Takrifan Pencapaian Akademik 

 

Carter V. Good (1973), mentakrifkan bahawa pencapaian adalah sebagai 

penyelesaian atau kecekapan pencapaian yang diperolehi dalam sesuatu kemahiran 

yang diberi atau pengatahuan di sekolah secara teori berbeza dengan kecerdasan 

tetapi dikaitkan dengannya. Azman (1994) menyatakan bahawa pencapaian 

akademik merupakan apa yang dihasilkan atau yang diperolehi oleh seseorang 

dalam sesuatu pelajaran.  

 

Dalam kajian ini, pencapaian akademik yang dimaksudkan ialah CPA yang 

diperolehi oleh pelajar untuk kesemua mata pelajaran yang diambil. 

 

  

 

 

1.9.6 Takrifan Pelajar SPA/SPE/SPJ. 

 

Pelajar-pelajar Fakulti Pendidikan yang mengambil kursus Ijazah Sarjana 

Muda Teknologi serta Pendidikan (Kejuruteraan Awam/Elektrik/Mekanikal) bagi 

sesi semester 2007/2008 

